Nafarroako Parlamentuko Mahaiak, 2009ko maiatzaren 18an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Nafarroa Bai parlamentu-taldeak aurkezturiko mozioa, zeinaren bidez Nafarroako Gobernua premiatzen baita eremu euskalduneko errepideetako turismo-afixak neurri berekoak izan daitezen gaztelaniaz eta euskaraz.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran eztabaidatzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2009ko maiatzaren 18an

Lehendakaria: Elena Torres Miranda

MOZIOAREN TESTUA

Patxi Zabaleta Zabaletak eta Maiorga Ramírez Errok, Nafarroa Bai parlamentu-taldeko eledunek, Legebiltzarreko Erregelamenduaren 195. artikuluaren eta hurrengoen babesean, honako mozio hau aurkeztu dute, Osoko Bilkuran eztabaidatu eta bozkatzeko:

Zioen azalpena

2009ko apirilaren 1ean, Nafarroa Bai parlamentu-taldeko foru parlamentari Aitor Etxarrik ondoko galdera aurkeztu zuen, idatziz erantzuteko: Eremu euskaldunean dauden turismoari buruzko afixek –Reyno de Navarra Tierra de Diversidad-Nafarroako Erresuma Nafarroa Lur Anitza–, beste autonomia erkidegoetatik Nafarroako Foru Komunitatera datozen errepideetan paratutakoek, hala nola A-15ean, A-1ean eta abar, ez dute errespetatzen euskarazko testuaren tamainari buruzko araudia.

Kontuan hartuta eremu euskaldunean euskara hizkuntza ofiziala dela eta, horrenbestez, gaztelaniari ematen zaion trataera bera eman behar zaiola, parlamentari honek jakin nahi du:

Eremu euskalduneko errepideetan paraturik dauden turismoari buruzko afixetan –Reyno de Navarra Tierra de Diversidad-Nafarroako Erresuma Nafarroa Lur Anitza–, zergatik ez da euskarazko testuaren tamaina errespetatzen?” 

Hona hemen galderari emandako erantzuna:

“Aipatu afixak egin dira Nafarroako Gobernuak 2006ko azaroaren 25ean euskararen erabileraren alorreko zenbait neurriri eta bideko seinaleei buruz hartutako Erabakian ezarritakoari jarraikiz”.

Esan behar da Juan Ramón Corpas kontseilari jaunak emandako erantzuna ez dela zuzena. Nafarroako Gobernuak 2006ko azaroaren 25ean euskararen erabileraren alorreko zenbait neurriri eta bideko seinaleei buruz hartutako Erabakian ez da aipatu ere egiten eremu euskalduneko errotulu elebidunen tamainari trataera desberdina eman behar zaionik. Are gehiago, Euskarabideak parlamentu-talde honi igorritako erantzun idatzi batek honela dio:

“Hauek dira Euskarabideak darabiltzan irizpideak errotulazioari dagokionez:

• Eremu euskaldunean, errotulazio elebiduna, euskaraz eta gaztelaniaz, biek ezaugarri berdinak dituztela.

•Eremu mistoan, errotulazio elebiduna, eta abar.”

Ez araudiak ez Euskarabidearen irizpideak ez direnez betetzen eremu euskalduneko errotulu elebidunei dagokienez:

1. Nafarroako Parlamentuak Nafarroako Gobernua premiatzen du eremu euskalduneko errepideetako turismo-afixak –Reyno de Navarra Tierra de Diversidad-Nafarroako Erresuma Nafarroa Lur Anitza– neurri berekoak izan daitezen gaztelaniaz eta euskaraz.

2. Nafarroako Parlamentuak Nafarroako Gobernua premiatzen du afixa horietan agertzen den marra horizontala “Ongi Etorri” hitzen azpian ager dadin, euskarari trataera egokia emate aldera eta indarrean dauden arauak eta Euskarabidearen irizpideak betetze aldera.

Iruñean, 2009ko maiatzaren 12an

Foru parlamentariak: Maiorga Ramírez Erro eta Patxi Zabaleta Zabaleta

